
    આદરણીય અને પ્રિય સુરેશ દલાલને

    થોડી વહેલી જન્મી હોત તો તમારી પાસેથી હજી ઘણું શીખી શકી હોત,

    ઘણું શીખવાનું બાકી રહી ગયું તમારી પાસેથી!!


    પ્રિય પપ્પા

    તમે મારા ‘જન્મારા’નો આધાર છો

    અને

    મુકુલમામાને

    આત્મવિશ્વાસ ડગ્યો છે ત્યારે તમે એને ઍક્સટૅન્ડ કરી આપ્યો છે

    એને માટે થૅન્ક યૂ, શબ્દ કદાચ બહુ નાનો પડે . . .

  


  
    નિવેદન


    કવિતા, તને થૅન્ક યૂ કહેવાય???


    ‘કવિતા . . .ઘણું આપ્યું છે એણે મને!!’


    સત્તર વર્ષની ઉંમરે એની સાથે બંધાયેલો નાતો આજે ખાસ્સો એવો પરિપક્વ થયો છે. તેર વર્ષના આ ગાળામાં એણે આખા ‘જન્મારા’નો આત્મ-સંતોષ મારા ખોળામાં ભરી દીધો છે.


    કવિતા લખતી થઈ ત્યારે નહોતી ખબર, અહીં સુધી પહોંચી શકીશ.


    ઍકેડેમિક કૅરિયરના રસ્તે એક બમ્પ આવ્યો અને મેં સ્ટ્રીમ બદલી નાંખવાનો નિર્ણય કર્યો ત્યારે મારા દાદાએ ચશ્માં પાછળથી આંખો ઊંચી કરી કહ્યું હતું, ‘ઍકેડેમિક કૅરિયર બ્રાઇટ નહીં હોય તો કોઈ સામે પણ નહીં જોશે!’


    ‘હું બીજાથી જુદી છું, લખી રાખજો – હું તમારી દીકરી છું એ વાતનો એક દિવસ તમને ગર્વ થવાનો છે, એ નક્કી છે.’ એમની ઊંચી થયેલી આંખમાં આંખ નાંખીને હિંમતભેર આવું કહી દીધેલું, ત્યારે હાથમાં કશું જ નહોતું. એક ઇમોશનલ ડિઝાસ્ટરે મને મારામાં જ વેર-વિખેર કરી નાંખી હતી અને મારે જ મારી અંદર વેરવિખેર થઈ ગયેલી મને ફરી પાછી ભેગી કરવાની હતી, કોઈ વિખેરાઈ ગયેલા ટુકડાઓ સમેટતા હોઈએ એમ જ.


    જિંદગી ક્યાંક જતી હતી અને હું કોઈ જુદી જ દિશાઓ વચ્ચે ફંગોળાયા કરતી હતી. આગળ બધું જ ધૂંધળું-ધૂંધળું હતું ત્યારે અચાનક એક દિવસ મારા મન પર કોઈનો હાથ મુકાયો. એની સાથે પેટભરીને વાતો કરી, એના ખભે માથું મૂકી મનભરીને રડી લીધું. એણે માથા પર હાથ પસવારી કહ્યું, ‘લે, પકડ મારો હાથ અને ચાલ મારી સાથે!’ મેં મારો હાથ એના હાથમાં મૂકી દીધો અને ચાલવા માંડ્યું એની સાથે. ન તો એને રસ્તા વિશે પૂછ્યું અને ન તો દિશા વિશે. બસ, એ મારી આગળ અને હું એની પાછળ – અમે ચાલ્યાં જ કર્યું. મજા એ વાતની પડી કે જ્યાંથી અમે પસાર થતાં ત્યાં રસ્તો બની જતો, જે તરફ નજર કરતાં ત્યાં દિશા ઊગી નીકળતી. એણે મારી ઓળખાણ ‘મારી’ સાથે કરાવી. અરીસા સામે ઊભી રહીને જાત સાથે આંખ મેળવી શકું એટલી સક્ષમ બનાવી. નદીના પાણી વચ્ચે કોઈ કાગળની હોડી તરતી મૂકે એટલી હળવાશથી એણે મને વહેતી મૂકી દીધી, મારામાં જ!! મારી જ આંગળી પકડી એણે મને ચાલતાં શીખવ્યું અને મારો જ ટેકો લઈ ઊભા થતાં પણ શીખવ્યું, એક જ જન્મારામાં બીજા અનેક જન્મારાઓ જોડી દેતાં અને એને જીવી લેતાં શીખવ્યું.


    એનું નામ, ‘કવિતા!!’


    આજે પાછળ વળીને વીતી ગયેલા દિવસો-મહિનાઓ કે વર્ષો તરફ નજર કરું છું ત્યારે જાતને એક જ સવાલ કરું છું, ‘આમ, કવિતા નહીં જડી હોત તો?’


    તો? તો માત્ર ઓગણત્રીસ વર્ષમાં આખા જન્મારાનું સુખ નહીં જ મેળવી શકી હોત.


    અને એટલે જ મારે ‘કવિતા’ને થૅન્ક યૂ કહેવું છે. ક્યારેક એ મને મારા પ્રેમી જેવી લાગે છે તો ક્યારેક પિતા જેવી. ક્યારેક મારી મા બની એ મારા માથે હાથ પસવારતી હોય છે, તો ક્યારેક મારી બહેનપણી બની મારી સાથે ઝઘડો પણ કરતી હોય છે. મારી કવિતાઓ એ મારી લાગણીઓની આપ-કમાઈની ફિક્સ ડિપૉઝિટ છે. જિંદગીની રાઇડ કોઈ રોલર કોસ્ટર જેવી રહી છે અને આ રાઇડમાંથી બહાર ફેંકાઈ નહીં જવાય એ માટે કવિતાનો સીટબેલ્ટ બાંધી રાખ્યો છે મેં.


    જિંદગીએ મને પગભર થતાં શીખવ્યું છે તો કવિતાએ મને મનભર થતાં શીખવ્યું. છાતી કાઢીને હિંમતભેર ચાલી શકાય એટલો આત્મવિશ્વાસ મને એની પાસેથી જ મળ્યો છે.


    મારો પહેલો કાવ્યસંગ્રહ ‘વરતારો’ પછી આ બીજો કાવ્યસંગ્રહ છે. ‘વરતારો’ મને ‘જન્મારો’ સુધી લઈ ગયો છે!!


    ‘વરતારો’ પછી લખાયેલી બધી જ કવિતાઓ ફરી એકવાર તમારી હથેળીઓને સોંપી દઉં છું.


    થોડા વર્ષો પહેલાં સુરેશ દલાલે જન્મભૂમિમાં મારી કવિતા ‘પગફેરો’ વિશે લખેલું, એ પછી મારા ઘરે દસેક વાચકોના પત્રો આવ્યા. બધા પત્રોમાં એક વાત કોમન હતી, ‘તમારી દીકરી સાથે જે થયું, કલ્પી શકાય છે. હિંમત રાખજો.’ મિડ-ડેમાં ‘દીકરીના તેરમા વર્ષે..’ કવિતા છપાઈ એ પછી એક કાર્યક્રમમાં એક બહેન મળ્યા, કહે, ‘તમે શરીર ખાસ્સું એવું મેઇન્ટેઇન કર્યું છે, તેર વર્ષની દીકરીના મમ્મી લાગતા જ નથી..!’


    હજી આજે પણ મારા વાચકો મારી કવિતા વાંચીને મારી સાચી ઉંમર ધારી શકતા નથી. જો કે, આ વાતે ખુશ થવું કે નહીં એ સમજાતું નથી. પણ એક વાત ચોક્કસ સમજાઈ છે કે, તમે જે લખો છો એની સાથે તમારા વાચકો ડાયરેક્ટ કનેક્ટ થઈ જતા હોય છે અને એટલે જ આવું સમજાયાં પછી જે કંઈ પણ લખ્યું છે વધારે પ્રમાણિકતાથી લખ્યું છે. મારી કવિતા વાંચીને કોઈ એવું કહે છે કે, ‘અરે, આ તો અમારી જ વાત છે..!!’ ત્યારે મારું લખ્યું સાર્થક થયું હોય એવું લાગે છે. મારા વાચકોનું આ એક જ વાક્ય મારા માટે ઍવૉર્ડ સમાન છે, જે મારા જન્મારાને સાર્થક કરી જાય છે.


    તો,


    મારા શ્વાસ અને ઉચ્છ્વાસ વચ્ચેના કોઈ સમયગાળા દરમિયાન લખાયેલી મારી આ કવિતાઓ તમારી હથેળીઓને અર્પણ..!!!


    – એષા દાદાવાળા


    105, શાલીભદ્ર કૉમ્પ્લેક્સ, એલ.આઈ.સી. ક્વાર્ટર્સની બાજુમાં,

    નાનપુરા, ટિમલિયાવાડ, સુરત. મો. 9099048882

    Email: edadawala@gmail.com

  


  
    થૅન્ક યૂથી મોટો શબ્દ શોધ્યો પણ જડ્યો નહીં!!


    – હિતેન આનંદપરા – તમારા માર્ગદર્શને મારા રસ્તાને પૉલિશ્ડ કરી આપ્યો છે.


    – ઉત્પલ ભાયાણી અને ઇમેજ પબ્લિકેશન્સ પરિવાર – પહેલું પુસ્તક ઇમેજમાંથી પબ્લિશ થયું એ મારા માટે સ્વપ્નવત્ વાત હતી, કવિતાઓનું જ બીજું પુસ્તક પણ ઇમેજમાંથી જ પબ્લિશ થઈ રહ્યું છે – એ ચોક્કસ જ ગર્વની વાત છે.


    – અંકિત ત્રિવેદી-ભૂમિકા ત્રિવેદી – તમે પણ સાચાં મિત્રો છો, મિત્રતાનો અર્થ તમારી પાસેથી સમજી છું.


    – કાજલ ઓઝા વૈદ્ય – તમે મને જુદી-જુદી ભૂમિકામાં જ સ્વીકાર્ય છો, ક્યારેક માની, ક્યારેક મોટી બહેનની તો ક્યારેક બહેનપણીની! જેટલું ઝઘડ્યાં છીએ એનાંથી અનેકગણું ચાહું છું તમને.


    – સંજય વૈદ્ય અને ગૌરાંગ ઠાકર – નાની હતી ત્યારથી મમ્મીને ફરિયાદ કરતી, મારે મોટો ભાઈ કેમ નથી? હવે નથી કરતી.


    – મીનળ પટેલ અને પ્રજ્ઞા વશી: મિત્રતાને ઉંમર નામની સરહદ નથી જ હોતી, લવ યૂ.


    – સંજય છેલ, મૂકેશ જોષી, મકરંદ મુસળે, દિશા વાંકાણી, ઉત્કર્ષ મજમુદાર, વિવેક કાણે, વિવેક દેસાઈ, શિલ્પા દેસાઈ – કવિતાએ ઉત્તમ મિત્રો આપ્યા છે.


    – શ્યામલ મુનશી, આરતી મુનશી – સૌમિલ મુનશી, ડૉ. રઈશ મનીઆર, સનત વ્યાસ, ખલીલ ધનતેજવી, હીરેન અંતાણી-ખ્યાતિ અંતાણી, રાજુ મેઘા, કલ્યાણી ભાયાણી, ડિમ્પલ આનંદપરા, શોભિત દેસાઈ, સંદીપ ભાટિયા, આદરણીય રમેશ પુરોહિત, તુષાર શુક્લ, આદરણીય નયન દેસાઈ, આદરણીય અનિલ જોશી, આદરણીય વિનોદ જોશી, આદરણીય ભગવતીકુમાર શર્મા અને આદરણીય રાજેન્દ્ર શુક્લ – તમે હંમેશાં મને બિરદાવી છે.


    – મયૂર પાઠક અને આદરણીય અવનીશ જૈન – તમારા જેવા ઉત્તમ ગુરુ મને ક્યાંય નહીં મળે.


    અને


    પ્રિય વાચકો – તમે મને ફોનથી, પત્ર કે ઈ-મેઇલથી સતત બિરદાવતા રહી સતત લખતા રહેવાનું કારણ પૂરું પાડો છો.


    *

  


  
    દરેક વખતનો મોસમનો પહેલો વરસાદ. . .


    સ્ત્રી પાસે હાલરડું છે, લગ્નગીત છે, ગરબો છે, મરસિયું છે. જિંદગીને ગાતાં ગાતાં ઊજવવાનો સૂરીલો તરજૂમો છે સ્ત્રી પાસે! લાગે છે કે જગતની પહેલી કવિતા સ્ત્રીએ જ લખી હશે! પરંતુ પહેલું પુસ્તક કરવાનો વિચાર પુરુષને જ આવ્યો હશે! પુરુષને સાબિતી અને સાક્ષીઓમાં રાચવાની અને રમવાની ટેવ છે. સ્ત્રી બધું જ છોડી દે છે, અથવા તો છૂટી જાય છે સ્ત્રીથી પોતાની અંદર રહેલી દીકરી, દીકરીમાં થનગનતી પત્ની, પત્નીમાં ઉપસતી માતા... બધું જ છોડીને બધાને પોતાના માને છે સ્ત્રી...! એ સંબંધમાં જીવી જાય છે અને જીવાઈ ગયેલો સંબંધ યાદ રહી જાય છે એને! આ સરખામણી જિંદગીના સંબંધે કરી છે. બાકી, કવિતા સ્ત્રીની હોય કે પુરુષની એની ચર્ચામાં પડ્યા સિવાય એ ‘કવિતા’ છે એ જ અગત્યનું છે ને!


    એષા દાદાવાળા અટકને સાર્થક કરવા ‘વર્તારો’ પછી બીજો કાવ્યસંગ્રહ ‘જન્મારો’ લઈને આવે છે. સ્ત્રીનું સંવેદન અને માણસ હોવાનું આત્મ મંથન આ કાવ્યસંગ્રહમાં એષાને કવયિત્રી હોવાની આષા અને ભાષા બંને આપે છે. અહીંયા શબ્દનો રેઇનકોટ પહેર્યા વગર કવિતાના વરસાદમાં શબ્દો બાળકની જેમ છબછબિયાં કરે છે. એનું પોતાનું ચોમાસું દરેક વખતે આવતા મોસમના પહેલાં વરસાદ જેવું ટકોરાબંધ છે. વિષયોની આધુનિકતાને એ સંવેદે છે ત્યારે બરફના ચોસલામાં સ્થિર થયેલા વમળોમાં સળવળાટ થાય છે. સીધો જ કરમાઈને ઊગેલો મોગરો એની મુઠ્ઠીમાંનું પતંગિયું બની જાય છે! એષા દાદાવાળાની કવિતા શબરી કે અહલ્યાની કવિતા નથી, એ તો એવા ભરતની કવિતા છે જેની પાસે વિરહ નથી અને છતાં પણ મિલન પાદુકાને સાચવીને સેવે છે. એષા દાદાવાળા કવયિત્રીઓના પૂર્ણવિરામથી શરૂ થતી નવી ગુજરાતી કવિતાની ધ્રુવપંક્તિ છે.


    અંકિત ત્રિવેદી


    31/8/2013

  


  
    આગ


    સૂરજ ડૂબે

    પછી લાલ થઈ ગયેલું આકાશ

    સૂરજ ઊગે

    ત્યાં સુધી આંખોમાં જ સચવાયેલું રહે છે હવે.


    કૂંડામાં ઊગે એ ફૂલને

    હથેળીમાં ઉગાડવાની નાકામ કોશિશ

    હજ્જારો વાર કરી લીધા પછી પણ

    આંગળીઓ પર બરફ જામ્યો હોય

    એવું હજીયે લાગે છે, તું સ્પર્શે છે ત્યારે.


    શુષ્ક થઈ ગયેલા હોઠ પર ગુલાબનું ફૂલ ફેરવવાથી

    એની શુષ્કતા ઓછી નથી થતી

    એવી તને ખબર છે અને તોય ગુલાબનું વળગણ છૂટતું નથી તને

    ગૅસ ઑન કરી બર્નર પર દીવાસળી ચાંપું છું

    ત્યારે થતો ભડકો

    હવે આગ જેવો લાગે છે

    અને એક સ્પર્શ વીંટળાઈ જાય છે શરીરની આસપાસ.

    પછી મન પર કોઈ સલ્ફ્યુરિક ઍસિડ રેડતું હોય એમ

    અંદર સચવાયેલું બધું જ

    ભડભડ ભડકે બળે છે,

    મન સાંજના આકાશ જેવું થઈ જાય છે, લાલ . . .


    અને ત્યારે પણ,

    તારો બરફ જેવો ઠંડો સ્પર્શ

    હંમેશની જેમ

    નાકામ રહે છે,

    અંદર લાગેલી આગને ઠારવામાં!!!


    *

  


  
    વિલપાવર


    એ

    દિવસે એમણે ચીસો પાડીને પાડીને ભલે કહ્યું કે

    હવે,


    કોઈ ચીસો પાડશે તો કાન પર હાથ મૂકીને બહેરા થઈ જઈશું.


    એમને કહો કે

    રસ્તા પર વેરાયેલો લાલ રંગ આંખો સુધી પહોંચે એ વચ્ચેના ગાળામાં જ અઘરું હોય છે જીવવાનું.


    બાકી,

    તકલીફ તો ત્યારે જ થાય જ્યારે

    ઍમ્બ્યુલન્સની સાઇરન મોબાઇલના રિંગટૉન જેવી સંભળાય . . .

    એ બધાંને ભેગાં કરીને સમજાવો કે

    અંધારાને બીજા કોઈનો નહીં પણ અજવાળાનો ડર જરૂર લાગે છે

    અને

    સૂરજ ભલે આગનો ગોળો હોય પણ એ કોઈ બોમ્બ નથી કે ફટાક દઈને ફૂટી જાય.

    સૂરજને આકાશ વગર ચાલવાનું નથી!

    એમને કહો કે મરી જવાનો ડર છોડી દે

    એ લોકો જીવતાં જ છે,

    કારણ કે લાશને ઓળખતી વખતે એમના હાથ ધ્રૂજતા હતા,

    કારણ કે લોહીમાં ભળી ગયેલાં સિંદૂરના રંગને એ લોકો છૂટો નહોતો કરી શક્યા . . .

    એમને કહો કે

    બારસાખે ઊભી રહીને રાહ જોતી પત્નીની આંખમાં

    જ્યાં સુધી પ્રતીક્ષા જીવવાની છે

    ત્યાં સુધી એમને કશું જ થવાનું નથી.

    જીવી જવાના વિશ્વાસને વિલપાવર કહેવાય છે,

    ભલે એમનામાં નહીં હોય

    પણ

    એમને જિવાડવાનો ઈશ્વરનો વિલપાવર મજબૂત છે, હજી પણ!!!


    *

    આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com


    ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...


    સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

